
VA TAJRIBALARNI 
RIVOJLANTIRISHNING 
MAZMUNI, SHAKL VA 
USULLARI
Yo‘ldasheva Feruzaxon Shavkatbekovna
Andijon davlat pedagogika instituti magistranti

Annotatsiya: Ushbu maqolada zamonaviy mehnat bozori talablariga javob beradigan malakali mutaxassislarni tayyor-
lash jarayonida kasbiy mahorat va tajribalarni rivojlantirishning dolzarb masalalari yoritilgan. Tadqiqotda kasbiy mahoratni 
shakllantirishning mazmuni ochib berilib, unga nazariy bilimlar, amaliy ko‘nikmalar, shaxsiy fazilatlar hamda kasbiy kom-
petensiyalar kirishi asoslab berilgan. Shuningdek, kasbiy tayyorgarlikning turli bosqichlarida qo‘llaniladigan zamonaviy 
shakl va usullar tizimli tahlil qilingan.

Kalit so‘zlar: kasbiy mahorat, kasbiy kompetensiya, malaka oshirish, ta’lim usullari, amaliy tajriba, raqamli texnologiyalar, 
kadrlar tayyorlash, kasbiy rivojlanish.
Abstract: This article examines current issues in the development of professional skills and practical experience in the 
training of qualified specialists who meet the requirements of the modern labor market. The study reveals the core con-
tent of professional skill development, which includes theoretical knowledge, practical abilities, personal qualities, and 
professional competencies. In addition, modern forms and methods applied at different stages of professional training are 
systematically analyzed.

Key words: professional skills, professional competence, professional development, educational methods, practical 
experience, digital technologies, personnel training, professional growth.
Аннотация: В данной статье рассматриваются актуальные вопросы развития профессиональных навыков и 
практического опыта в процессе подготовки квалифицированных специалистов, отвечающих требованиям совре-
менного рынка труда. Раскрывается содержание формирования профессионального мастерства, включающего 
теоретические знания, практические умения, личностные качества и профессиональные компетенции. Особое 
внимание уделено анализу современных форм и методов обучения, применяемых на различных этапах профес-
сиональной подготовки.

Ключевые слова: профессиональное мастерство, профессиональная компетентность, повышение квалифи-
кации, методы обучения, практический опыт, цифровые технологии, подготовка кадров, профессиональное раз-
витие.

KIRISH
Jahon miqyosida ta’lim sifatiga qo‘yilayotgan talablardan biri 21-asr pedagogikasini yangi paradigmalar 

hamda raqamli ta’lim transformatsiyasi asosida takomillashtirish zaruratini keltirib chiqardi. Chuqur kasbiy bilim, 
undan unumli foydalanish ko‘nikmalari, shaxsiy tashabbuskorlik, ijodkorlik va mustaqillik har doim pedagog 
faoliyatini alohida ajratib turgan bo‘lsa, 21-asr pedagogi uzluksiz ta’lim olish, o‘z-o‘zini tarbiyalash va o‘z-o‘zini 
rivojlantirish, shuningdek, o‘z-o‘zini takomillashtirish qobiliyatlariga ega bo‘lishi lozim.

Finlyandiyada Kattalar Ta’limi Tashkiloti (FAEA), Fransiyada “tajriba orqali olingan bilimlarni tasdiqlash” 
– “Validation des acquis de l’expérience” (VAE) tushunchasining kiritilishi natijasida norasmiy va informal 
ta’limning me’yoriy-huquqiy bazasi yaratilgan. Germaniyada Weiterbildungspass (uzluksiz ta’lim pasporti) va 
Lernkultur Kompetenzentwicklung (kompetensiyalarni rivojlantirishda ta’lim madaniyati) joriy qilingan bo‘lsa, 
Rossiyada “Lifelong Learning” (hayot davomida o‘rganish) g‘oyasi malaka oshirish kurslari hamda qo‘shimcha 
va to‘ldiruvchi ta’lim dasturlariga tatbiq etilgan.

Uzluksiz ta’lim nazariyasining konseptual holatlaridan farqli o‘laroq, kattalar ta’limi nazariyasi va amaliyoti 
asosida katta yoshdagi shaxs tabiatidan kelib chiqqan tamoyillar yotadi, ya’ni katta yoshdagi inson ehtiyoj 
sezmaguncha o‘qimaydi, u faqat o‘z fikriga ko‘ra zarur bo‘lgan bilimlarni egallaydi va ko‘proq ish jarayonida 
o‘rganadi. Boshqacha qilib aytganda, yoshi katta shaxs ta’lim jarayonida, aniqrog‘i, ushbu jarayonning barcha 

parametrlari – maqsadlar, mazmun va o‘qitishning tashkiliy shakllarini belgilashda yetakchi rol o‘ynashga tayyor 
bo‘ladi.

Kasbiy mahorat va tajribalarni rivojlantirish – nazariy bilimlarni amaliyotda qo‘llash, kompetensiyalarni 
oshirish hamda ijodiy yondashuvni shakllantirish jarayonidir. U tarkibiy jihatdan bilim, ko‘nikma, malaka, 
shaxsiy sifatlar va motivatsiyani o‘z ichiga oladi. Rivojlantirish shakllariga o‘quv kurslari, seminarlar, mentorlik 
va “ustoz–shogird” tizimi kirsa, usullariga treninglar, keys-stadi, loyihaviy ishlar hamda innovatsion pedagogik 
texnologiyalar kiradi.

Kasbiy mahoratni rivojlantirish – uzluksiz jarayon bo‘lib, u mutaxassis faoliyati samaradorligini oshirishga 
hamda zamon talablariga moslashishiga xizmat qiladi.

MAVZUGA OID ADABIYOTLAR SHARHI
Hozirgi zamon pedagogikasi va psixologiyasida “kasbiy mahorat” tushunchasiga turlicha izohlar beriladi. 

Jumladan, “Pedagogik ensiklopediya”da ushbu tushuncha quyidagicha ta’riflanadi: “O‘z kasbining mohir ustasi 
bo‘lgan, yuksak darajada madaniyatli, o‘z fanini chuqur biladigan, yondosh fanlar sohalarini tahlil eta oladigan 
hamda tarbiyalash va o‘qitish uslubiyatini mukammal egallagan mutaxassis”. Ushbu ta’rif mohiyatidan kelib 
chiqib, tarbiyachining kasbiy mahorati tushunchasi mazmunini quyidagicha izohlash mumkin:

1.	 Madaniyatning yuqori darajasi, bilimdonlik va aql-zakovatning yuksak ko‘rsatkichi.

2.	 O‘z sohasiga doir bilimlarning mukammal egasi bo‘lishi.

3.	 Pedagogika va psixologiya fanlari bo‘yicha bilimlarni puxta egallaganligi hamda ulardan kasbiy faoliyatida 
samarali foydalana olishi.

4.	 O‘quv-tarbiyaviy ishlar metodikasini mukammal bilishi.

Kasbiy mahorat tarbiyachilarda pedagogik ijodkorlik, pedagogik texnika, ta’lim-tarbiya jarayonida tarbi-
yachi va tarbiyalanuvchilar o‘rtasidagi hamkorlik, muloqot olib borish taktikasi, nutq madaniyati va tafakkurni 
rivojlantiradi. Shuningdek, u tarbiyachining ma’naviy-ma’rifiy hamda tarbiyaviy ishlarni tashkil etish va amalga 
oshirish, ushbu jarayonda xulq-atvor va hissiyotlarni boshqara olish xususiyatlarini shakllantiradi hamda o‘z 
kasbini doimiy ravishda rivojlantirib borishga yo‘naltirilgan pedagogik faoliyatlar tizimi to‘g‘risida muhim ma’lu-
motlar beradi.

TADQIQOT METODOLOGIYASI
Ushbu tadqiqotda kasbiy mahorat va tajribalarni rivojlantirish jarayonini o‘rganishda nazariy va amaliy 

tadqiqot usullaridan foydalanildi. Ma’lumotlar pedagogika va psixologiya sohasiga oid ilmiy adabiyotlar, 
normativ-huquqiy hujjatlar, ilmiy maqolalar hamda ilg‘or xorijiy va milliy tajribalarni tahlil qilish orqali olindi. 
Shuningdek, pedagoglar faoliyatiga oid mavjud ilmiy manbalar asosida taqqoslash va umumlashtirish usullari 
qo‘llanildi. Olingan ma’lumotlar mantiqiy-tahliliy yondashuv asosida qayta ishlanib, kasbiy mahoratning tarkibiy 
jihatlari, rivojlanish shakl va usullarining o‘zaro bog‘liqligi aniqlandi. Tahlil jarayonida nazariy xulosalar chiqarilib, 
ularning amaliy ahamiyati ilmiy jihatdan asoslab berildi.

TAHLIL VA NATIJALAR
Kasbiy mahorat tarbiyachilarning pedagogik faoliyati zamirida izchil ravishda takomillashib boradi. Kasbiy 

mahorat – tarbiyachilarning shaxsiy (bolajonligi, xayrixohligi, insonparvarligi, mehribonligi va h.k.) hamda kasbiy 
(bilimdonligi, zukkoligi, fidoyiligi, ijodkorligi, qobiliyati va hokazo) fazilatlarini belgilovchi xususiyat bo‘lib, tarbi-
yachilarning ta’lim-tarbiyaviy faoliyatida yuqori natijalarga erishishini hamda kasbiy mahoratini doimiy ravishda 
takomillashtirib borish imkoniyatini ta’minlovchi faoliyatdir. U o‘z sohasini mukammal bilgan, pedagogik-
psixologik va metodik tayyorgarlikka ega bo‘lgan, tarbiyalanuvchilarni o‘qitish, tarbiyalash va rivojlantirishning 
optimal yo‘llarini izlab topish maqsadida amaliy faoliyat olib boradigan har bir tarbiyachining kasbiy faoliyatida 
namoyon bo‘ladi.

Shunday qilib, kasbiy mahorat egasi bo‘lish uchun tarbiyachi o‘z o‘quv predmetini davr talablari asosida 
chuqur bilishi, pedagogik va psixologik bilimlarga ega bo‘lishi hamda insoniylik, izlanuvchanlik va fidoyilik sifat-
larini o‘zida mujassamlashtirishi lozim. L.P. Rachenko kasbiy mahoratni pedagogik san’atning bir qismi sifa-
tida ta’riflab, shunday yozadi: “Kasbiy mahorat deganda tarbiyachining pedagogik-psixologik bilimlarni, kasbiy 
malaka va ko‘nikmalarni mukammal egallashi, o‘z kasbiga qiziqishi, rivojlangan pedagogik fikrlashi va intuit-
siyasi, hayotga axloqiy-estetik munosabatda bo‘lishi, o‘z fikr-mulohazasiga ishonchi hamda qat’iy irodasi tu
shuniladi”.

nazariyani egallashning o‘zi yetarli emas. Chunki pedagogik nazariyada bolalarni o‘qitish va tarbiyalashga oid 
umumiy qonun-qoidalar hamda umumlashtirilgan uslubiy g‘oyalar bayon etiladi, tarbiyalanuvchilarning yosh 
va individual xususiyatlarini e’tiborga olish zarurligi ta’kidlanadi. Maktabgacha ta’lim hayoti esa murakkab va 
rang-barang pedagogik jarayon bo‘lib, amaliyotda pedagogik nazariyaga to‘liq mos kelmaydigan vaziyatlar 
ham uchrab turadi. Bu holat tarbiyachidan keng bilimdonlikni, puxta amaliy tayyorgarlikni, yuksak pedagogik 
mahorat va ijodkorlikni talab etadi.

Shu sababli hozirgi kun tarbiyachisi:

•	 pedagogik faoliyatga qobiliyatli, ijodkor va ishbilarmon;

•	 milliy madaniyat va umuminsoniy qadriyatlarni, dunyoviy bilimlarni mukammal egallagan, diniy ilmlardan 
ham xabardor, ma’naviy barkamol;

•	 vatanparvarlik burchini to‘g‘ri anglagan, e’tiqodli fuqaro;

•	 mutaxassislikka doir bilimlarni, psixologik va pedagogik bilim hamda mahoratni, shuningdek, nazariy 
ilmlarni mukammal egallagan;

•	 tarbiyachilik kasbini va bolalarni sevuvchi, har bir tarbiyalanuvchi ulg‘ayib, yaxshi inson bo‘lishiga chin 
dildan ishonadigan, ularning shaxs sifatida rivojlanib, inson sifatida kamol topishiga ko‘maklashadigan;

•	 erkin va ijodiy fikrlay oladigan, talabchan, adolatli hamda odobli bo‘lishi lozim.

Davlatimiz maktabgacha ta’lim sohasida ilgari surilayotgan vazifalarning amalga oshirilishi ko‘p jihatdan 
tarbiyachilar faoliyatiga bog‘liq. Hozirgi kunda ta’lim-tarbiyadan ko‘zda tutilayotgan maqsadlarga erishish, tarbi-
yalanuvchilarning xilma-xil faoliyatini tashkil etish, ularni bilimli, odobli, e’tiqodli, mehnatsevar, erkin fikrlovchi va 
ongli barkamol inson qilib voyaga yetkazish tarbiyachi zimmasiga katta mas’uliyat sifatida yuklatilgan.

Pedagogga xos bo‘lgan kasbiy mahoratning muhim tarkibiy qismi pedagogik muloqot madaniyati bo‘lib, 
u pedagogning bolalar jamoasi, ota-onalar, hamkasblar hamda rahbariyat bilan olib boradigan muloqot jara
yonida namoyon bo‘ladi. Ayniqsa, pedagogning bolalar jamoasi bilan o‘zaro muloqoti alohida ahamiyat kasb 
etadi. Pedagog tarbiyalanuvchilar bilan muloqotga kirishishga va uning samarali bo‘lishiga intiladi. Pedagogik 
muloqot kuchli ruhiy-psixologik ta’sirga ega bo‘lgani sababli, uni to‘g‘ri tashkil etish pedagog zimmasiga katta 
mas’uliyat yuklaydi.

Agar pedagogik muloqot noto‘g‘ri tashkil etilsa, bolalarda qo‘rquv, ishonchsizlik, diqqat va xotiraning susa
yishi, ish qobiliyatining pasayishi hamda nutq me’yorining buzilishi kabi salbiy holatlar yuzaga kelishi mumkin. 
Aksincha, nazariy-pedagogik va amaliy jihatdan to‘g‘ri tashkil etilgan muloqot ushbu holatlarning oldini oladi 
va tarbiyalanuvchilarda ta’lim olishga, o‘rganishga hamda mustaqil fikrlashga bo‘lgan qiziqishni kuchaytiradi.

Kasbiy mahorat fahm-farosat va bilimlarning uyg‘unligi, tarbiyaviy jarayondagi qiyinchiliklarni yengishga 
qodir bo‘lgan nufuzli rahbarlik, bolalar qalbining nozik jihatlarini his eta olish, ichki dunyosi zaif bo‘lgan bola 
shaxsiga ehtiyotkorlik bilan yondashish, donolik, ijodiy dadillik, ilmiy tahlil, tasavvur va fantaziyaga moyillik kabi 
sifatlarning mujassam ifodasidir. Kasbiy mahorat tarkibiga pedagogik bilimlar va fahm-farosat bilan bir qatorda 
pedagogik texnika sohasidagi malakalar ham kiradi. Ushbu malakalar tarbiyaga nisbatan kamroq kuch sarflab, 
yuqori natijalarga erishish imkonini beradi.

Pedagogik texnika tarbiyachining ichki kechinmalari va tashqi qiyofasi uyg‘unligini ta’minlashga xizmat 
qiladi. Pedagogning mahorati uning ichki madaniyati va pedagogik tashqi ifodaliligida namoyon bo‘ladi. Peda-
gogik texnikani egallash uchun, avvalo, tarbiyachi o‘z mutaxassisligini, o‘qitadigan predmetini, pedagogika va 
psixologiya fanlarini davr taraqqiyoti darajasida chuqur bilishi hamda kasbiy jihatdan o‘z-o‘zini tarbiyalay olishi 
zarur. Chunki pedagogik texnika individual va shaxsiy xususiyatga ega bo‘lib, har bir tarbiyachi o‘zining kasbiy 
yo‘nalishi va kasbiy “laboratoriyasi”ni mustaqil fikrlash hamda mustaqil bilim olish orqali shakllantiradi. Aynan 
shu jarayonda mohir tarbiyachiga xos fazilatlar rivojlanadi va tarbiyachi kasbiy ideal sari izchil harakat qiladi.

XULOSA VA TAKLIFLAR
O‘tkazilgan tahlillar shuni ko‘rsatadiki, kasbiy mahorat va tajribalarni rivojlantirish zamonaviy ta’lim tizimida 

pedagog kadrlar tayyorlashning muhim tarkibiy qismi hisoblanadi. Kasbiy mahorat pedagogning shaxsiy va 
kasbiy fazilatlari, nazariy bilimlari hamda amaliy ko‘nikmalarining uyg‘unlashuvi asosida shakllanib, uning 
ta’lim-tarbiyaviy faoliyati samaradorligini belgilaydi. Tadqiqot jarayonida kasbiy mahoratning uzluksiz rivojla
nishi pedagogning ijodiy yondashuvi, pedagogik muloqot madaniyati, pedagogik texnika va kasbiy motivat-
siyasi bilan chambarchas bog‘liq ekanligi aniqlandi. Shuningdek, zamonaviy mehnat bozori talablariga mos 
kadrlar tayyorlash jarayonida raqamli texnologiyalar, interfaol va innovatsion ta’lim usullaridan samarali foyda
lanish muhim ahamiyat kasb etishi asoslab berildi.

Tadqiqot natijalariga tayanib, quyidagi takliflarni ilgari surish maqsadga muvofiq deb hisoblanadi:

•	 birinchidan, pedagoglarning kasbiy mahoratini rivojlantirishga yo‘naltirilgan malaka oshirish va qayta 
tayyorlash dasturlarida amaliy mashg‘ulotlar ulushini kengaytirish lozim;

•	 ikkinchidan, “ustoz–shogird” va mentorlik tizimini ta’lim muassasalarida tizimli ravishda joriy etish orqali 
pedagogik tajriba almashuvini kuchaytirish zarur;

•	 uchinchidan, raqamli ta’lim muhitida pedagoglarning kasbiy kompetensiyalarini rivojlantirishga qaratilgan 
onlayn platformalar va elektron resurslardan foydalanishni kengaytirish tavsiya etiladi.

Shuningdek, pedagogik muloqot madaniyatini rivojlantirishga xizmat qiluvchi trening va seminarlarni 
muntazam tashkil etish pedagoglarning kasbiy mahoratini yuksaltirishda samarali vosita bo‘lib xizmat qiladi.

